
ᓯᕗᓕᖅᑎ ᑐᓴᖅᑎᑦᑎᕗᖅ ᐊᕐᕌᒍᓂᒃ ᐱᖓᓱᒃ ᓯᐊᒻᒪᒃᑎᕆᒍᑎᒃᓴᑦ ᐸᕐᓇᐅᑏᑦ 

 
ᐃᖃᓗᐃᑦ, ᓄᓇᕗᑦ (ᒪᐃ 21, 2002) - ᓯᕗᓕᖅᑎ ᐹᓪ ᐅᑲᓕᖅ ᑐᓴᖅᑎᑦᑎᔪᖅ ᑖᒃᑯᐊ 
ᐊᑐᓕᖅᑎᑕᐅᕙᓪᓕᐊᓂᖏᑦ ᐊᕐᕌᒍᓂᒃ ᐱᖓᓱᓂᒃ ᓯᐊᒻᒪᒃᑎᕆᔾᔪᑕᐅᓂᐊᖅᑐᑦ, ᐋᖅᑭᒃᓯᔾᔪᑕᐅᓗᑎᒃ ᐊᒻᒪᓗ 
ᓄᒃᑎᕆᔾᔪᑕᐅᓗᑎᒃ ᐃᓂᓄᑦ 72-ᓄᑦ ᓯᐊᒻᒪᒃᑎᕐᓗᒋᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᓄᑦ ᐃᓂᐅᔪᑦ 7-ᓄᑦ 
ᓄᓇᓕᐅᔪᓄᑦ ᑕᒫᓂ ᐊᕐᕌᒍᒥ. 
 
ᑖᒃᑯᐊ ᐸᕐᓇᐅᑏᑦ ᐋᖅᑭᒃᓱᖅᑕᐅᓚᐅᖅᑐᑦ ᔪᓚᐃ 1999-ᒥ ᐊᒻᒪᓗ ᓇᓗᓇᐃᔭᐃᓪᓗᓂ ᒐᕙᒪᒃᑯᑦ 
ᐊᕕᒃᑐᖅᓯᒪᓂᕐᓂ ᐊᒻᒪᓗ ᐊᖓᔪᖅᑳᖃᕐᕕᖕᒥ ᐊᐅᓚᔾᔪᑎᒃᓴᖏᓐᓂᒃ ᖁᓕᓂ ᓄᓇᓕᐅᔪᓂ. 
 
"ᓯᐊᒻᒪᒃᑎᕆᓂᖅ ᓴᖅᑭᒍᒪᑦᓯᐊᕐᒪᒍ ᒐᕙᒪᑦᑕ," ᓯᕗᓕᖅᑎ ᐅᑲᓕᖅ ᐅᖃᓚᐅᖅᑐᖅ. "ᐱᖓᓱᐊᓐᓃᓕᕋᑦᑕ 
ᓯᐊᒻᒪᒃᑎᕆᓂᑦᑕ.  ᐊᒃᓱᕉᓴᓇᖅᑐᖃᖃᑦᑕᖅᓯᒪᒐᓗᐊᖅᑎᓪᓗᒍ, ᓇᓗᙱᓚᖓ ᓅᑉᐸᓪᓕᐊᒐᑦᑕ ᓯᕗᒧᑦᓯᐊᖅ 
ᓴᖅᑭᑎᑦᓯᒐᓱᐊᖅᑐᑕ ᐃᑲᔫᑕᐅᒐᔭᖅᑐᓂᒃ ᓂᕆᐅᒋᔭᐅᔪᓂᒃ ᓴᖅᑭᑎᑕᐅᓂᖓᓄᑦ ᒐᕙᒪᕗᑦ 
ᓄᓇᓕᖕᒥᐅᖁᑎᑦᑎᓐᓄᑦ." 
 
"ᓯᐊᒻᒪᒃᑎᕆᓂᖅ ᓄᓇᕗᑦ ᒐᕙᒪᖏᓐᓂᒃ ᐊᒻᒪᓗ ᓄᓇᕗᒥᐅᓂᒃ ᖃᓂᓕᕇᖕᓂᖅᓴᐅᓕᖅᑎᑦᑎᖕᒪᑦ ᐊᒻᒪᓗ 
ᐃᓄᖅᓯᒋᐊᖅᑐᒋᑦ ᐃᖅᑲᓇᐃᔭᖅᑐᑦ ᐊᒻᒪᓗ ᐃᓕᓐᓂᐊᕐᕕᐅᔪᓐᓇᖅᑐᑦ ᐊᒥᓱᓂ ᓄᓇᓕᖁᑎᑦᑎᓐᓂ," 
ᓯᕗᓕᖅᑎ ᐅᑲᓕᖅ ᐃᓚᒋᐊᕆᓚᐅᖅᑐᖅ.  "ᓴᖅᑭᑦᑎᒍᒪᑦᓯᐊᖅᑐᒍᑦ ᓴᖅᑭᑎᓪᓗᒋᑦ ᐱᓕᕆᐊᒃᓴᕆᑎᑕᐅᔪᑦ 
ᐃᓘᓐᓇᖏᓐᓄᑦ ᑐᕌᖅᑕᐅᔪᓄᑦ ᐃᓂᐅᔪᓄᑦ ᓯᐊᒻᒪᒃᑎᕐᕕᐅᔪᓂ ᓄᓇᓕᖕᓂ ᐊᒻᒪᓗ ᐱᓕᕆᐊᕆᓂᐊᖅᑕᕗᑦ 
ᓴᖅᑭᖁᓪᓗᒍ." 
 
ᑲᑎᓪᓗᒋᑦ 72 ᐃᓂᐅᔪᑦ ᓯᐊᒻᒪᒃᑎᑕᐅᓂᐊᖅᑐᑦ 7-ᓄᑦ ᓄᓇᓕᐅᔪᓄᑦ ᑕᒫᓂ ᐊᕐᕌᒍᒥ ᐊᑐᓃᖅᑕᕐᓗᒋᑦ-
ᐊᑐᖅᑕᐅᔪᑦ.  ᓯᐊᒪᒃᑎᕆᔩᑦ ᑐᑦᑕᕐᕕᐅᓂᐊᖅᑐᑦ ᑲᒪᒋᔭᖃᕐᓂᐊᖅᑐᖅ ᐊᑐᓕᖅᑎᑕᐅᓂᖏᓐᓂᒃ ᐱᖃᑎᒋᓗᒋᑦ 
ᐱᓕᕆᕕᐅᔪᑦ ᑕᒪᓐᓇ ᐱᐊᓂᒃᑕᐅᑦᓯᐊᖁᓪᓗᒍ ᐊᒡᕕᐊᕈᑎᖃᓗᐊᙱᓪᓗᑎᒃ ᐱᔨᑦᓯᕋᐅᑕᐅᔪᑦ ᓄᓇᕗᒥᐅᓄᑦ. 
 
ᑕᒪᒃᑯᐊ ᐃᓂᐅᔪᑦ ᓯᐊᒻᒪᒃᑎᖅᑕᐅᓂᐊᖅᑐᑦ ᑕᖅᑮᑦ ᐱᖓᓱᑦ ᓈᒑᖓᑕ.  ᒐᕙᒪᒃᑯᑦ ᒪᓂᒪᑎᑦᓯᓂᐊᖅᑐᑦ 
ᐃᖅᑲᓇᐃᔭᖅᑎᓄᑦ ᒫᓐᓇ ᐃᓂᖃᖅᑐᓄᑦ ᓇᓗᓇᐃᖅᑕᐅᓯᒪᔪᓂᒃ ᐱᖓᓱᓂᒃ ᐊᓯᐊᒎᕈᑎᒋᔪᓐᓇᖅᑕᖏᓐᓂᒃ;  
ᓄᒃᑎᕐᓗᓂ, ᓅᓪᓗᓂ ᐊᓯᐊᓄᑦ ᐃᓂᐅᔪᒧᑦ ᒐᕙᒪᒃᑯᓐᓂ, ᓄᖅᑲᕐᓗᓂᓘᓐᓃᑦ. 
 
ᐱᒋᐊᙵᕐᓂᖓᓂ ᒐᕙᒪᒃᑯᑦ ᓇᓗᓇᐃᔭᐃᖅᑳᓚᐅᖅᓯᒪᔪᑦ 340-ᓂᒃ ᐃᓂᐅᔪᓂᒃ ᓯᐊᒻᒪᒃᑎᖅᑕᐅᓂᐊᖅᓂᒃ 
ᖁᓕᓄᑦ (10) ᓄᓇᓕᐅᔪᓄᑦ, ᑭᓯᐊᓂ ᑖᒃᑯᐊ ᐅᓄᕐᓂᐅᔪᑦ, ᐅᓄᖅᓯᒋᐊᕐᓂᐊᖅᑐᑦ 429 ᐃᓂᓄᑦ 
ᐱᐊᓂᒃᑕᐅᑎᓪᓗᒍ ᑕᒪᓐᓇ ᓯᐊᒻᒪᒃᑎᕆᓂᖅ. 
 
 
ᑐᑭᓯᒋᐊᕈᑎᖃᒃᑲᓐᓂᕈᒪᒍᕕᑦ, ᐅᖃᕐᕕᒋᓗᒍ: 
ᐊᓂᑦ ᕘᔅᕗᐊ 
ᑐᓴᖃᑦᑕᐅᓕᕆᔨ 
ᐊᓪᓚᒡᕕᐊ ᓯᕗᓕᖅᑎᐅᑉ 
ᓄᓇᕗᑦ ᒐᕙᒪᖏᑦ 
ᐅᖃᓘᑖ: (867) 975-5059 

